
নগেন্দ্র পড়িল ভূমে হইয়া মূর্চ্ছিত।
 ভয় আর উত্তেজনা হেতু ইন্দুমতী,

তখনি চলিয়া গেল গৃহের বাহিরে।

বলিয়া সকল কথা পুর কবিরাজে,

নিজ গৃহ অভিমুখে চলিলেন একা।
 কিশোর বালক এই দেবশিশু সম,

ক্রীড়াশীলতায় পূর্ণ, সরলতা মাখা,

সংসারের কুটিলতা নাহি জানে কিছু,

কেমনে জানিল তা’র সংকল্প পিতার,

এই পাপ পরিণাম, প্রায়শ্চিত্ত তা’র?

কি বিষ ঢালিয়া তা’র পরাণে পিতার,

মরমে মরমে তা’রে বিঁধিয়া বিঁধিয়া,

প্রফুল্ল কুসুম সম নধর অধরে

কি সুন্দর হাসি টুকু ক্ষণেক হাসিয়া,

কোথায় চলিয়া গেল শশাঙ্ক কুমার!

কে তাহারে দিল বল আত্ম-বলিদানে

পিতার মঙ্গলে তা’র? দুর্জ্ঞেয় রহস্য!

ভাবিতে ভাবিতে ইন্দু ধীর পাদক্ষেপে

চলিয়া গেলেন তাঁ’র আপন আলয়ে।

যাইতে যাইতে পথে শ্রবণে পশিল

এক মহা হাহাকার, করুণ চিৎকার,

দেখিল বাসন্তী নিশা হইল আঁধার।

